
შესავალი

უკრაინაში მიმდინარე ომმა ცხადყო, რომ ჩრდილოატლანტიკური 
ხელშეკრულების ორგანიზაცია (NATO), როგორც 30 წევრი სახელმწიფოს კავშირი, 
ისევ არ არის მზად უკრაინის და საქართველოს ალიანსში გასაწევრიანებლად, 
მიზეზს კი კვლავ რუსეთთან კონფრონტაციის თავიდან აცილება წარმოადგენს.1

უპრეცედენტო ტრაგედია, რომელიც უკრაინაში ტრიალებს, არ 
ყოფილა მოულოდნელი. არსებობდა წინაპირობები და დასავლეთსაც ჰქონდა 
შესაძლებლობა, რამდენიმე გაკვეთილი მიეღო  — იქნებოდა ეს 2008 წელს 
აგვისტოს ომი თუ 2014 წელს რუსეთის მიერ ყირიმის ოკუპაცია, ასევე რუსეთის 
პრეზიდენტის საჯარო წერილები და განცხადებები, სადაც იგი ახალი მსოფლიო 
წესრიგის შესახებ ხედვას აყალიბებდა,2 თუ რუსული სამხედრო სწავლებები და 
ე. წ. სამშვიდობოების განთავსება რუსეთის მეზობელი ქვეყნების შიგნით თუ 
გარშემო. მართალია, ნატოს ბუქარესტის სამიტიდან3 14 წელი გავიდა, მაგრამ 
საქართველო და უკრაინა ჯერაც სისხლის ფასად იბრძვიან დამოუკიდებლობისა 
და სუვერენიტეტის შესანარჩუნებლად. ამასობაში, ნატოს დაპირება, რომ ეს 
ქვეყნები აუცილებლად გახდებიან ალიანსის წევრები, ნელ-ნელა უფერულდება.4 
რუსეთის ე.წ. „სამხედრო ოპერაციამ“ დაამტკიცა, რომ კრემლს არ სჭირდება ომის 
დაწყების ოფიციალური მიზეზი (Casus Belli), რათა დამოუკიდებელი ქვეყნების 
წინააღმდეგ სრულმასშტაბიანი ომი აწარმოოს. შესაბამისად, ახლა ისე, როგორც 
არასდროს უკრაინას და საქართველოს სჭირდებათ თავდაცვის შესაძლებლობების 
გაძლიერება5 და საგარეო უსაფრთხოების ალტერნატიული პოლიტიკის გამონახვა 
მანამ, სანამ ალიანსი მათ დამსახურებულ გაწევრიანებას უზრუნველყოფს. 

აქედან გამომდინარე, საზოგადოების გარკვეულ ნაწილს სწამს, რომ ვიდრე 
ნატოში ამ საკითხთან დაკავშირებით არ არსებობს ერთსულოვნება, ამერიკის 
შეერთებული შტატები წარმოადგენს იმ ერთადერთ სტრატეგიულ პარტნიორს, 
რომელსაც შეუძლია დაიცვას უკრაინა და საქართველო - მათთვის ნატოს არაწევრი 
მთავარი მოკავშირის სტატუსის (MNNA) მინიჭებით.6 სტატუსის დროულად მინიჭებას 
შესაძლოა გადამწყვეტი პოლიტიკური და პრაქტიკული მნიშვნელობა ჰქონდეს 
უკრაინის და საქართველოს უსაფრთხოებისთვის, განსაკუთრებით მაშინ, როდესაც 
ორივე ქვეყანა დამოკიდებულია აშშ-ის საგარეო-სამხედრო დაფინანსებასა და 
გაყიდვებზე7 და როცა ამერიკასთან მჭიდრო თანამშრომლობა მათი თავდაცვის 
შესაძლებლობების ტრანსფორმაციის განუყოფელ ნაწილს წარმოადგენს.8

რას მოიაზრებს ნატოს არაწევრი მთავარი მოკავშირის სტატუსი?

ნატოს არაწევრი მთავარი მოკავშირის სტატუსი (MNNA) - ეს არის წოდება, 
რომელიც აშშ-ის კანონმდებლობით, ენიჭება ამერიკის ისეთ საერთაშორისო 
პარტნიორს, რომელიც არ არის ჩრდილოატლანტიკური ხელშეკრულების 
ორგანიზაციის (NATO) წევრი სახელმწიფო. სტატუსი უზრუნველყოფს აშშ-სა და 

მოკავშირე ქვეყანას შორის თავდაცვისა და უსაფრთხოების სფეროში გაძლიერებულ 
თანამშრომლობას, გარკვეული აქცენტებით თავდაცვის სფეროში ვაჭრობის 
მიმართულებაზე.9 ეს არის ამერიკის შეერთებულ შტატებთან მოკავშირე ქვეყნის 
მძლავრი თანამშრომლობის სიმბოლო. თუმცა, ხაზგასმით უნდა აღინიშნოს, რომ 
მიუხედავად სამხედრო-ეკონომიკური პრივილეგიებისა, ნატოს არაწევრი მთავარი 
მოკავშირის სტატუსის მინიჭება არ გულისხმობს აშშ-ის მხრიდან თავდაცვის 
უზრუნველყოფის გარანტიას და კოლექტიური თავდაცვის ხელშეკრულების 
გაფორმებას ისე, როგორც ამას ჩრდილოატლანტიკური ხელშეკრულების 
ორგანიზაციის მე-5 მუხლი ითვალისწინებს. 

აშშ-ის კანონმდებლობის თანახმად, ნატოს არაწევრი მთავარი მოკავშირის 
სტატუსის მინიჭების ორი პროცედურული გზა არსებობს.10 პირველი, რომელსაც 
ითვალისწინებს აშშ-ის კოდექსის მე-10 თავი11 და მეორე, რომელიც გაწერილია 
1961 წლის აშშ-ის „საგარეო დახმარების შესახებ“ აქტის 517-ე სექციაში.12 მათ შორის 
მთავარი სხვაობა სტატუსის მიმნიჭებელ აქტორებსა და სპეციფიკურ პირობებსა და 
ვადებში მდგომარეობს.13 აშშ-ის კოდექსის მიხედვით, თავდაცვის მდივანი, ქვეყნის 
სახელმწიფო მდივნის თანხმობის შემთხვევაში, ქვეყანას ნატოს არაწევრი მთავარი 
მოკავშირის სტატუსს ანიჭებს შემდგომში თავდაცვის დეპარტამენტთან (DOD) 
კვლევითი და საცდელი პროგრამების მიმართულებით თანამშრომლობისთვის. რაც 
შეეხება „საგარეო დახმარების აქტს“, იგი აშშ-ის პრეზიდენტს ავალდებულებს, რომ 
30 დღით ადრე შეატყობინოს კონგრესს კონკრეტული ქვეყნისთვის ნატოს არაწევრი 
მთავარი მოკავშირის სტატუსის მინიჭების შესახებ, შემდგომში შეიარაღების 
ექსპორტის კონტროლის აქტის გათვალისწინებით.14 იგივე ვადა მოქმედებს ნატოს 
არაწევრი მთავარი მოკავშირის სტატუსის შეჩერების პირობებშიც. 

ამჟამად ამერიკის შეერთებულ შტატებს ნატოს არაწევრი 17 მთავარი 
მოკავშირე ჰყავს: ავღანეთი, არგენტინა, ავსტრალია, ბაჰრეინი, ეგვიპტე, ისრაელი, 
იაპონია, იორდანია, ქუვეითი, მაროკო, ახალი ზელანდია, პაკისტანი, ფილიპინები, 
სამხრეთი კორეა, ტაილანდი, ტუნისი და ბრაზილია.15 ახლახან თეთრი სახლის 
ადმინისტრაციამ გამოაცხადა, რომ აშშ-ის მომდევნო ნატოს არაწევრი მთავარი 
მოკავშირეები იქნებიან კოლუმბია და კატარი.16  

ნატოს არაწევრი მთავარი მოკავშირის ფორმატი შეიქმნა 1987 წელს, აშშ-ში 
რონალდ რეიგანის პრეზიდენტობის პირობებში, და „საგარეო დახმარების აქტის“ 
თანახმად, ნატოს არაწევრი პირველი მთავარი მოკავშირეები იყვნენ ავსტრალია, 
ეგვიპტე, ისრაელი, იაპონია და სამხრეთი კორეა.

უკრაინის და საქართველოს ისტორიული ჩანაწერი ნატოს არაწევრი მთავარი 
მოკავშირის სტატუსის კონტექსტში

უკრაინას, საქართველოსთან ერთად, ნატოს არაწევრი მთავარი 
მოკავშირის სტატუსთან დაკავშირებული ისტორია უკვე აქვს. 2014 წლის პირველ 
მაისს რესპუბლიკელი სენატორი ბობ კორკერი, კოლეგების დახმარებით,17 აშშ-

ის სენატში ინიციატორი იყო „რუსეთის აგრესიის პრევენციის აქტისა“, რომელიც 
ითვალისწინებდა საქართველოს, უკრაინისა და მოლდოვისთვის ნატოს არაწევრი 
მთავარი მოკავშირის სტატუსის მინიჭებას.18 სამწუხაროდ, მისი ჩანაფიქრი, 
კანონპროექტის სახით, წარუმატებელი აღმოჩნდა და საკმარისი ხმები ვერ 
დააგროვა.19

ნატოს არაწევრი მთავარი მოკავშირის სტატუსის მოპოვების შემდეგი 
მცდელობა იყო 2014 წლის სექტემბერში „უკრაინის თავისუფლების მხარდაჭერის 
აქტი“. ეს კანონპროექტი აშშ-ის კონგრესში დარეგისტრირდა და მიზნად ისახავდა 
ყირიმში რუსეთის სამხედრო ინტერვენციის საპასუხო ქმედებას და ისევ უკრაინის, 
საქართველოს და მოლდოვისთვის ნატოს არაწევრი მთავარი მოკავშირის სტატუსის 
მინიჭებას.20 ამჯერად აქტმა ორპარტიული მხარდაჭერა მოიპოვა და მას აშშ-ის 
პრეზიდენტმა ბარაკ ობამამ მოაწერა ხელი. თუმცა, აქტმა მხოლოდ ლეტალური და 
არალეტალური დახმარებით უკრაინის მხარდაჭერის ავტორიზება უზრუნველყო,21 
ვინაიდან მისი საბოლოო სახით მიღებამდე კანონმდებლებმა ამოიღეს ის 
მუხლი, რომელიც ყოფილი საბჭოთა ქვეყნებისთვის ნატოს არაწევრი მთავარი 
მოკავშირის სტატუსის მინიჭებას ითვალისწინებდა. როგორც პრეზიდენტმა ობამამ 
უკრაინელ კოლეგასთან აღნიშნა,22 ამერიკის შეერთებული შტატების და უკრაინის 
თანამშრომლობა თავდაცვისა და უსაფრთხოების სფეროში გაცილებით მაღალ 
ნიშნულზე იყო, ვიდრე მხოლოდ ნატოს არაწევრი მთავარი მოკავშირის სტატუსია.23

მიღებული გამოცდილების მიუხედავად, უკრაინას არ შეუწყვეტია სწრაფვა 
ნატოს არაწევრი მთავარი მოკავშირის სტატუსისკენ.24 2019 წლის მაისში აშშ-ის 
წარმომადგენელთა პალატაში რესპუბლიკელმა მაიკლ მაკკოულმა წარადგინა 
„უსაფრთხოების სფეროში აშშ-უკრაინის თანამშრომლობის გაძლიერების აქტი“, 
რომელიც ამჯერად, დამოუკიდებლად, მხოლოდ უკრაინისთვის გულისხმობდა 
ნატოს არაწევრი მთავარი მოკავშირის სტატუსის მინიჭებას.25 კანონპროექტი 
დაუყოვნებლივ გადაეცა საგარეო ურთიერთობათა კომიტეტს და ორპარტიული 
მხარდაჭერაც მოიპოვა.26 თუმცა, იგი 116-ე კონგრესის ფარგლებში27 შემუშავდა და 
მას შემდეგ არ განახლებულა.28

ნატოს არაწევრი მთავარი მოკავშირის სტატუსის სარგებელი და რისკები უკრაინისა 
და საქართველოსთვის

უპირველეს ყოვლისა, აუცილებელია აღინიშნოს, რომ ნატოს არაწევრი 
მთავარი მოკავშირის სტატუსი არ ეწინააღმდეგება საქართველოს და უკრაინის 
სურვილს, გახდნენ ჩრდილოატლანტიკური ხელშეკრულების ორგანიზაციის წევრი 
ქვეყნები ალიანსის „გაწევრიანების სამოქმედო გეგმის“ (MAP) გამოყენებით. 
თუმცა, ნატოს არაწევრი მთავარი მოკავშირის ფორმატის ისტორიაში არ 
მოიძებნება არცერთი სახელმწიფო, რომელიც აღიარეს, როგორც აშშ-ის ნატოს 
არაწევრი მთავარი მოკავშირე და შემდგომ გაწევრიანდა ალიანსში. ამასთანავე, 
ნატოს არაწევრი მთავარი მოკავშირეების სიაში არ არის არცერთი ევროპული 

სახელმწიფო, რომელსაც ეს სტატუსი მიენიჭა და რომელიც მიისწრაფოდა 
ევროატლანტიკური ინტეგრაციისკენ. მიუხედავად ნატოს არაწევრი მთავარი 
მოკავშირის სტატუსის მქონე ქვეყნების მრავალფეროვნებისა, არცერთ მათგანს 
არ შეესაბამება ზემოთ განხილული მახასიათებლები. თუმცა, პრეცედენტის 
არარსებობა არ ნიშნავს გამოუვალ მდგომარეობას მაშინ, როდესაც თანამედროვე 
უსაფრთხოების არქიტექტურა და პრინციპები სწრაფად და რადიკალურად იცვლება 
და საერთაშორისო აქტორებისგან მოითხოვს სრულიად ახალ მიდგომებს.

მთავარი შეკითხვა შემდეგნაირია: რა შესაძლო სარგებელი თუ უარყოფითი 
შედეგები ახლავს ნატოს არაწევრი მთავარი მოკავშირის სტატუსს? ღირს მისთვის 
ბრძოლა?

როგორც აღინიშნა, ნატოს არაწევრი მთავარი მოკავშირის სტატუსი 
არ გულისხმობს კოლექტიურ უსაფრთხოებას და არ ავალდებულებს აშშ-ს, 
სრულმასშტაბიანი ომის შემთხვევაში დაეხმაროს უკრაინას ან საქართველოს. 
თუმცა, იგი წარმოადგენს ეფექტიან გზას ვაშინგტონის პოლიტიკური ნების და 
ურყევი სტრატეგიული პარტნიორობის დემონსტრაციისთვის, რაც დაამტკიცებს, 
რომ ამერიკისთვის შავი ზღვის რეგიონს და მის სტაბილურ განვითარებას დიდი 
მნიშვნელობა აქვს. ამასთანვე, ნატოს არაწევრი მთავარი მოკავშირის სტატუსი 
უზრუნველყოფდა უკრაინის და საქართველოს პრივილეგირებულ წვდომას 
ისეთ ექსკლუზიურ სამხედრო შეიარაღებასა და ტექნოლოგიების შესყიდვაზე, 
როგორიც ამჟამად ნატოს წევრ ქვეყნებს აქვთ,29 ასევე დაჩქარებულ საექსპორტო 
პროცედურებს, აშშ-ის თავდაცვითი საშუალებების არსებული ბალანსის ნამატით 
სარგებლობას და სწავლებებისა და თავდაცვის ტრანსფორმაციის მიმართულებით 
პრიორიტეტულ თანამშრომლობას.30 ნატოს არაწევრი მთავარი მოკავშირის სტატუსი 
მოკავშირის ტერიტორიაზე აშშ-ის სამხედრო ბაზის განთავსების შესაძლებლობასაც 
მოიცავს, თუმცა, ვინაიდან რუსეთი უკიდურესად წინააღმდეგია მის საზღვრებთან 
დასავლეთის სამხედრო ძალების განთავსებისა,31 საწყის ეტაპზე მიზანშეწონილი 
იქნებოდა ამ საკითხის გამოტოვება.

გარდა ამისა, ნატოს არაწევრი მთავარი მოკავშირის სტატუსის დადებითი 
მხარე ისიცაა, რომ ალიანსის „გაწევრიანების სამოქმედო გეგმისგან“ (MAP) 
განსხვავებით, გაცილებით მარტივია ამ სტატუსის მინიჭება, რადგან არც 30 
მოკავშირე ქვეყნის კონსენსუსს მოითხოვს და არც გაწევრიანების გეგმას. 
ეს მხოლოდ პოლიტიკური ნების საკითხია და პრაქტიკულად ხორციელდება 
კონკრეტულ ქვეყანასთან ორმხრივი საერთაშორისო ხელშეკრულების გაფორმების 
გზით.

მეორე მხრივ, ნატოს არაწევრი მთავარი მოკავშირის სტატუსის ფორმატის 
გაფართოების პრინციპები ნათელია - აშშ მას იყენებს ისე, როგორც გეოპოლიტიკურ 
მექანიზმს და თავისი ეროვნული ინტერესების გლობალურად გატარების გარანტს.32 
აღნიშნული სტატუსი წარმოადგენს აშშ-ის კომერციულ შესაძლებლობას, რომ 
გაყიდოს სამხედრო პროდუქტი, ებრძოლოს ტერორიზმს და განათავსოს სამხედრო 
ბაზები მოკავშირეებთან, როგორც ისრაელისა და იორდანიის შემთხვევაში.33 

ამასთანავე, თუ გადავხედავთ ნატოს არაწევრი მთავარი მოკავშირის სტატუსის 
მქონე ქვეყნების სიას, ვნახავთ, რომ არცერთი მათგანი არ იმყოფება რუსეთის 
წინააღმდეგ ომში. 

რაც შეეხება შესაძლო რისკებს, რომელიც ნატოს არაწევრი მთავარი 
მოკავშირის სტატუსს უკავშირდება, სკეპტიკური ხედვით, ამ სტატუსის მიღება 
უკრაინისა და საქართველოსთვის სამუდამოდ დახურავს ნატოს კარს, ვინაიდან 
აღნიშნული სტატუსი განკუთვნილია იმ ქვეყნებისთვის, რომლებიც არ გეგმავენ ან 
რომელთაც არ ძალუძთ ალიანსში გაწევრიანება პოლიტიკური ან გეოგრაფიული 
მიზეზების გამო.34 ამასთანავე, ნატოს არაწევრი მთავარი მოკავშირის სტატუსის 
მეშვეობით უკრაინამ და საქართველომ შესაძლოა მიიღონ ფინანსური და სამხედრო 
დახმარება ვაშინგტონისგან, მაგრამ რუსეთის უკანონო შეჭრის შემთხვევაში, მათ 
არ ექნებათ აშშ-ის მხრიდან დახმარების გარანტია.35

დასკვნა

რუსეთის გაუმართლებელმა და არაპროვოცირებულმა შეჭრამ უკრაინაში 
ნათელი მოჰფინა იმ ქვეყნების დაუცველობას, რომლებიც კრემლის წინააღმდეგ 
როგორც კონვენციურ, ისე ჰიბრიდულ ომში არიან. ახლა მოქნილ სამხედრო-
ტექნიკურ შესაძლებლობებს, ეფექტიან მიწოდების ჯაჭვსა და გარე დახმარებას 
სასიცოცხლო მნიშვნელობა აქვს როგორც უკრაინისთვის, ისე საქართველოსთვის. 
სანამ ჩრდილოატლანტიკური ხელშეკრულების ორგანიზაცია კვლავ მერყეობს, 
თუ როგორ განახორციელოს ეფექტური „ღია კარის“ პოლიტიკა პრაქტიკულ 
დონეზე, უკრაინა და საქართველო უკიდურესად საჭიროებენ ალტერნატიული 
უსაფრთხოების გარანტიებს. აქედან გამომდინარე, ნატოს არაწევრი მთავარი 
მოკავშირის სტატუსის მიღება შესაძლოა გამხდარიყო უკრაინის და საქართველოს 
გრავიტაციის ცენტრი, განსაკუთრებით იმ პირობებში, როდესაც ორივე ქვეყანას 
უკვე აქვს ჩამოყალიბებული სტრატეგიული თანამშრომლობა აშშ-სთან. 

სამწუხაროდ, ამ ეტაპზე ნაკლებად მოსალოდნელია, რომ საქართველოსა 
და უკრაინას ნატოს არაწევრი მთავარი მოკავშირის სტატუსი მიანიჭონ, 
განსაკუთრებით, მიმდინარე ომის პირობებში, როდესაც ამერიკის შეერთებული 
შტატები მაქსიმალურად ცდილობს თავიდან აირიდოს რუსეთ-უკრაინის 
ომის ესკალაცია და უფრო გლობალურ დაპირისპირებაში გადაზრდა. თუმცა, 
საქართველოსა და უკრაინისთვის აშშ-ის ნატოს არაწევრი მთავარი მოკავშირის 
სტატუსის მიღებას შეეძლო მათი სამხედრო და თავდაცვითი შესაძლებლობების 
გაუმჯობესება და რუსეთისთვის მკაფიო გზავნილის მიწოდება. მიუხედავად ამისა, 
ამ ეტაპზე მთავარი და აუცილებელია, რომ როგორც უკრაინის, ისე საქართველოს 
საგარეო პოლიტიკის განრიგში დადგეს ალტერნატიული უსაფრთხოების 
გარანტიების მოძიება და განხილვა.

